
VENDIM 

Nr. 794, Datë 27.04.2021 

“Për vendosje gjobe ndaj ndërmarrjeve Agroblend SHPK, MBM SHPK, ÇAÇA SHPK 
për mos zbatimin e masës së përkohshme marrë me VKK nr. 784, datë 12.03.2021, “Për 

marrjen e masës së përkohshme për rivendosjen e konkurrencës në tregun e importit dhe 
shitjes me shumicë të plehrave kimike dhe inputeve bujqësore”” 

 
 

Komisioni i Konkurrencës me pjesëmarrjen e: 

Znj. Juliana LATIFI Kryetar 
Znj. Leida MATJA Zv/Kryetar 
Z. Eduard YPI Anëtar 
Znj. Adriana BERBERI Anëtar 

 
 
 

Z.   Denar BIBA Anëtar 
 
 

 

Në mbledhjen e tij të datës 27.04.2021 ,shqyrtoi çështjen me: 

Objekti: Vendosje gjobe ndaj ndërmarrjeve Agroblend SHPK, MBM 
SHPK, ÇAÇA SHPK për mos zbatimin e masës së përkohshme 
marrë me VKK nr. 784, datë 12.03.2021, “Për marrjen e masës së 
përkohshme për rivendosjen e konkurrencës në tregun e importit 
dhe shitjes me shumicë të plehrave kimike dhe inputeve bujqësore”. 
 
 

 

Baza Ligjore: Neni 24, shkronja (d), neni 26, neni 44, neni 74, pika 1, shkronja 
(b), neni 75, pika 1 dhe neni 76 të ligjit nr. 9121, datë 28.07.2003 
“Për mbrojtjen e konkurrencës”, i ndryshuar (ligji nr. 9121/2003); 
Ligji nr. 44/2015 “Kodi i Procedurave Administrative”. 

 
Komisioni i Konkurrencës, pas shqyrtimit të relacionit të Sekretarit të Përgjithshëm 
të Autoritetit të Konkurrencës “Mbi zbatimin e masës së përkohshme nga ndërmarrjet 
që operojnë në tregun e importit dhe shitjes me shumicë të plehrave kimike dhe 
inputeve bujqësore”, 
 

VËREN SE : 

1. Komisioni i Konkurrencës me vendimin nr. 783, datë 12.03.2021, “Për hapjen e 
procedurës së  hetimit paraprak në tregun e importit dhe shitjes me shumicë të 
plehrave kimike dhe inputeve bujqësore”, vendosi hapjen e procedurës së hetimit 
paraprak në  tregun e importit dhe shitjes me shumicë të plehrave kimike dhe inputeve 
bujqësore. 
 

2. Për shkak të rrezikut të kryerjes së një dëmi të rëndë dhe të pariparueshëm për 
konkurrencën në tregun e importit dhe shitjes me shumicë të plehrave kimike dhe 
inputeve bujqësore, pasi ka të ngjarë të ketë shkelje të nenit 4 dhe 9 të ligjit nr. 
9121/2003, bazuar në nenin 44 të ligjit nr. 9121/2003, referuar sjelljes se ndërmarrjeve 
që operojnë në tregun e plehrave kimike dhe inputeve bujqësore, Komisioni i 

Konkurrencës me vendimin nr. 784, datë 12.03.2021, “Për marrjen e masës së 
përkohshme për rivendosjen e konkurrencës në tregun e importit dhe shitjes me 
shumicë të plehrave kimike dhe inputeve bujqësore”, ka vendosur: 

 
1. “Marrjen e masës së përkohshme për eliminimin e pasojave antikonkurruese sipas 

nenit 44, pika 1, si vijon: 
a. Ndërmarrjet që operojnë në tregun e importit dhe shitjes me shumicë të 

plehrave kimike dhe inputeve bujqësore t’i japin fund bashkëpunimit mes tyre 
duke u sjellë në mënyrë të pavarur nga njëra-tjetra gjatë ushtrimit të aktivitetit 
të tyre tregtar sa i përket: importeve të produkteve; caktimit të çmimit të shitjes 
dhe/ose ndarjes së tregut përkatës; si dhe përdorimit të të drejtave ekskluzive. 

2. Masat e përkohshme duhet të zbatohen me marrjen dijeni të këtij vendimi. 
3. Masa e përkohshme merret për një periudhë kohore deri në përfundim të 

procedurës hetimore. 
4. Në rast të moszbatimit të vendimit për masa të përkohshme të cituara në pikën (I) 

të këtij vendimi, ndërmarrjet ndëshkohen me gjobë deri në 10 % të xhiros vjetore 
për shkelje të rëndë të konkurrencës në zbatim të nenit 74, pika 1, gërma b) të 
ligjit nr. 9121/2003. 

5. Në rast të moszbatimit të masave të përkohshme brenda afateve të përcaktuara në 
këtë vendim, Komisioni i Konkurrencës vendos gjoba periodike deri në 5 % të 
xhiros mesatare ditore, deri sa ndërmarrjet të veprojnë në përputhje me vendimin 
për masat e përkohshme, në zbatim të nenit 76, pika 1, gërma b) të ligjit nr. 
9121/2003”.  

 
3. Në zbatim të vendimeve të mësipërme të Komisionit të Konkurrencës, bazuar në nenet 

35 dhe 36 të ligjit nr. 9121/2003 dhe autorizimit të Komisionit të Konkurrencës nr. 
138/2, datë 12.03.2021 "Autorizim inspektorësh", Inspektorët e Autoritetit, gjatë 
kësaj periudhe të hetimit paraprak kanë proçeduar me kryerjen e inspektimeve pranë 
ndërmarrjeve: ARLI INTERNACIONAL SHPK, AGRO BLEND SHPK, MBM 
SHPK, ECO - GREEN SHPK, LILA SHPK, AGRO - MENS SHPK, ÇAÇA SHPK, 
I.A.M. SHPK, AGROHELP-SA SHPK, BESNIKU SHPK. 
 

4. Vendimet nr. 783, datë 12.03.2021 dhe nr. 784, datë 12.03.2021, u janë njoftuar 
ndërmarrjeve gjatë inspektimeve të kryera.  

 
5. Në kuadër të vlerësimit të zbatimit të masës së përkohshme, referuar informacionit të 

administruar nga inspektimet e realizuara në ndërmarrjet që operojnë në tregun e 
importit dhe shitjes me shumicë të plehrave kimike dhe inputeve bujqësore, është 
analizuar sjellja e  këtyre ndërmarrjeve.  

 
6. Nga vlerësimi i sjelljes së ndërmarrjeve të inspektuara rezultoi se: ndërmarrjet AGRO 

BLEND SHPK, MBM SHPK dhe ÇAÇA SHPK kanë realizuar sjellje të koordinuar 
në kuptim të nenit 4, pika 1, të ligjit nr. 9121/2003 “Për Mbrojtjen e Konkurrencës”, 
të ndryshuar, duke importuar plehrat kimike: Hidrogjenortofosfat diamoni (DAP), 
Nitrat dhe URE në fillim të vitit 2021, dhe duke hedhur këto produkte në treg me 
çmim të rritur nga muaji shkurt 2021 e në vijim. Kjo sjellje antikonkurruese në kuptim 
të nenit 4 të ligjit nr. 9121/2003, ka vazhduar edhe pas marrjes në dijeni të VKK nr. 

784, datë 12.03.2021, “Për marrjen e masës së përkohshme për rivendosjen e 
konkurrencës në tregun e importit dhe shitjes me shumicë të plehrave kimike dhe 
inputeve bujqësore”.  

 
7. Theksojmë se nga inspektimet e realizuara në këto ndërmarrje rezultoi se në faturat e 

blerjes dhe shitjes së këtyre ndërmarrjeve nuk përcaktohet produkti i tregtuar, në 
kundërshtim me ligjin nr. 87/2019, “Për faturën dhe sistemin e monitorimit të 
qarkullimit”, sjellje e cila e bën këtë treg në pjesën më të madhe të tij informal, duke 
cënuar konkurrencën e lirë dhe efektive në treg. 

 
8. Sa më sipër konstatohet se nga ana e ndërmarrjeve AGRO BLEND SHPK, MBM 

SHPK dhe ÇAÇA SHPK nuk është zbatuar masa e përkohshme dhënë me VKK nr. 
784, datë 12.03.2021, sjellje e cila përbën kundërvajtje administrative dhe në zbatim 
të nenit 74, pika 1, germa (b), të ligjit nr. 9121/2003, sanksionohet në masën deri në 
10 për qind të xhiros së ndërmarrjes, të vitit financiar paraardhës. 

 
9. Zbatimi i masës së përkohshme sipas VKK nr. 784, datë 12.03.2021, “Për marrjen e 

masës së përkohshme për rivendosjen e konkurrencës në tregun e importit dhe shitjes 
me shumicë të plehrave kimike dhe inputeve bujqësore”, do të vijojë të vlerësohet 
deri në përfundim të procedurës hetimore. 

 

PËR KËTO ARSYE: 

Komisioni i Konkurrencës, bazuar në nenin 24 germa d, nenin 26, nenin 42, nenin 44, 
nenin 74, pika 1, germa (b), nenin 75, pika 1, dhe 76, pika 1, germa b), të ligjit nr. 9121, 
datë 28.07.2003 “Për Mbrojtjen e Konkurrencës”, i ndryshuar, 

VENDOSI: 

I. Gjobitjen e ndërmarrjeve për moszbatim të masës së përkohshme sipas VKK nr. 784, 
datë 12.03.2021, “Për marrjen e masës së përkohshme për rivendosjen e konkurrencës 
në tregun e importit dhe shitjes me shumicë të plehrave kimike dhe inputeve 
bujqësore”, si vijon: 
 
1. Gjobitjen e ndërmarrjes “AGRO BLEND” SHPK përkatësisht në shumën  2 000 

000 (dy milion) Lekë; 
2. Gjobitjen e ndërmarrjes “MBM” SHPK përkatësisht në shumën 2 000 000 (dy 

milion) Lekë; 
3. Gjobitjen e ndërmarrjes “ÇAÇA” SHPK  përkatësisht në shumën 500 000 (pesë 

qind mijë) Lekë. 
 

II. Detyrimin e ndërmarrjeve AGRO BLEND SHPK, MBM SHPK dhe ÇAÇA SHPK të 
veprojnë në përputhje me VKK nr. 784, datë 12.03.2021, “Për marrjen e masës së 
përkohshme për rivendosjen e konkurrencës në tregun e importit dhe shitjes me 
shumicë të plehrave kimike dhe inputeve bujqësore”. 
 

III. Në rast të moszbatimit të masës së përkohshme edhe në vijim, Komisioni i 
Konkurrencës do të vendosë sanksionet e parashikuara në nenin 76, pika 1, germa b), 

të ligjit nr. 9121/2003, deri sa ndërmarrjet të veprojnë në përputhje me vendimin për 
masat e përkohshme. 

 

 
IV. Ngarkohet Sekretari i Përgjithshëm për zbatimin e këtij vendimi dhe njoftimin e 

palëve të interesuara. 

 

Ky vendim hyn në fuqi menjëherë. 

 

KOMISIONI I KONKURRENCËS 


